СЛУЖБА

БОЖИЕЙ МАТЕРИ,

РАДИ ИКОНЫ ЕЯ «ВСЕЦАРИЦА»

Стихиры на Господи воззвах:
Глас 1.

Всех многовидно скорбящих,
Немощных, бедных, больных,

Тя, Всецарице, молящих,

Дево, избави от злых.

***

Глас 2.

Мати Всецарица, наше упование,

Славная Владычица творения всего,

Грешников отчаянных возстание,

Дева Пресвятая молит Сына Своего:

Боже Мой, и Творче Мой, и Сыне,

Сядеши егда судити миру Твоему,

Верных, Мне молящихся усердно ныне,

Даждь Ми, да от муки души их изму.

***

Тя, Всецаря Небеснаго Мати,

Вемы Превышшую твари всея,

Чтущыя Тя, Всецарице, спасати

Присно могущую чада Твоя.

***

Слава, и ныне: Успения.

***

На Литии или на Стиховны:

Глас 3.

Виждь неможения злая,

Скорби моя безконечныя,

О, Всецарице благая,

Виждь и болезни сердечныя.

Прежде, Девице, последняго дне

Даждь согрешений прощение мне.

***

Глас 4.

Всех земнородных Превышшая,

Чистейши небес без сравнения,

Огнь Божественный внутрь приимшая

И рождши Его без истления,

Божественнаго колесница схождения,

Дева, нам Бога родившая.

***

Глас 5.

Тьму помышлений моих просвети,

Да не внезапу во смерти врата

Мне неготову случится ити,

Светом мя тихим, молящася Ти,

Дево, настави на путь живота.

***

Слава, и ныне: Успения.

***
Тропарь, глас 4

Образом радостотворным Честныя Всецарицы,

Желанием теплым всыскающих благодати Твоея,

Спаси Владичице, избави от обстояний к Тебе притекающих,

От всякия напасти огради стадо Твое,

К заступлению Твоему взывающее присно.

***
Седальны по кафизмах:

По 1-й гл.1:
К Тебе, Владычице благой,

Ища защиты, прибегаю,

На Тя надежду возлагаю:
Ты дати можеши покой.

Не презри грешника молений,

Внегда на суд ми приити,

От вечных адовых мучений,

Царице, Ты мя исхити.

По 2-й гл. 2-й:
Богу чистейших духов гласа послати не смею:

Что отвещаю Ему, кое же слово воздам?

Ни исчести моих зол, ни изрещи не умею.

Сам ся геенне предах, ад уготовах си сам.
Тя, Всецарице, молю, Ты ми надежда едина:

Матерню убо мольбу како отринет Святый?

Падши у ног Твоего, грешных судящаго Сына,

Ты мя от гнева Его, Чистая Дево, сокрый.
Седален по Полиелее: гл. 2-й.
Христе, Царю всесильный и благий,

Родивыйся от Девы Чистыя пречудно,

Спасти, и погубити ны могий,

В руце Твоей нося вся сущая нетрудно,

Ты Матери Твоей державу дарова,

И Всецарицу Ю вся тварь отныне славит:

Для чтущих Ю Она - необоримая стена,

Не чтущих же - никто от ада не избавит.
Стихира по 50-м псалме, глас 6.
Состраждущи, Нескверная, рабом Твоим,

Подаждь нам лютых пременение,

И многия милости Твоя да улучим,

Матерне бо имаши дерзновение.

Ты нам Бога родила еси,

Рабов Твоих от смерти свободивши.

Темже молимся: цельбу принеси,

Оставление нам испросивши.

Даруй всем от бед избавление

И спаси зовущих веры правотою:

Радуйся, печальных утешение,

Всецарице, Господь с Тобою!
Канон Праздника, гл.4 со ирмосом на 6, и Иконе каноны 2 на 8.
Глас 8.

Песнь 1. Ирмос «Воду прошед.. .»

Страдающе от разных искушений,

К Тебе надежды наша,Богомати,привлачим,

Всегда живой Подательнице утешений,

Избави, Всецарице, ходатайством Твоим.

***

Страстей и демонов нападающих рати,

Отвсюду окружающыя стадо Твое, зрим,

Созданий всех превышши, Богомати,

Избави, Всецарице, ходатайством Твоим.

***
Творца и Спаса всем бывающим

И Всецаря Тя Матерь истинную чтим,

Здравие всем притекающим

Даждь, Всецарице, ходатайством Твоим.

***

Недугующе телом и душею,

Пособие мы вси да улучим

Цельбою, Богомати, скорою Твоею,

Едина Всецарице, ходатайством Твоим.

***
Ин Канон.
гл. 1 Ирмос: « Преукрашенная …» (Успения)
В храме славы святем предстояще Богу,

Руки вземше горе, и сердца воздвигнем:

Зде стоящыя вся, пощади ны, Блаже,

Девы мольбами.
Ныне в Небе и зде Всецарицы праздник:

Ангел чинове вси и святых собори

Деву радостно чтут и со страхом служат

Чистыя Сыну.

Стати дерзнем и мы, недостойни, скверни,

Руце блудны прострем ко святому Лику:

Мати, вся ны прости, и спаси, Благая,

Грешныя души.

Тощно, грешницы вси, притецем во храмы,

Днесь прощает грехи Милосердый щедре.

Рцем: помилуй и нас, Иисусе Боже,

Матере ради.
Катавасия по Уставу.
Песнь 3. «Небеснаго круга.. .»

Предстательство едино, Ты всех верных избавляй,

Помощницею неусыпною пребуди с ними,

От лютых, Цареродице могучая, спасай,

Едина Всецарице, молитвами Твоими.
***
Моления рабов Твох смиренных донеси

Ко Сыну Твоему, Ходатаице, сущи с ними,

Во всяких немощех и обстояниих спаси,

Едина Всецарице, молитвами Твоими.

***

Слова Божия Всещедраго Родительнице,
Верным милости источник от Него пролей,

Сопребуди стаду Твоему, Спасительнице,

И избави, Всецарице, искушений и скорбей.

***

Вседетельнаго Духа дары всем просящым,

В Тебе, Девице Богородице, храними,

Да излиются, в искушениих скорбящым,

Едина Всецарице, молитвами Твоими.

***
Ин канон.
Вемы: можеши вся, Всецарице Дево;

Кто противу Тебе, обезумев, станет?

Яко птица, криле распростри над нами -
Враг посрамится.
Что мятемся вотще, унываем срамно?

Вскую, падше, лежим, веселяще бесы?

Несть погибели нам, благочестно чтущым

Божию Матерь. 
Аще снидем во ад по грехом достойно,

Мати Божия нас не оставит тамо:

Скоро сшедши с небес, из огня восхитит

Ю возлюбивших.

Землю мрачную всю обходящи властно,

Светом чистых надежд озари нам души,

Днесь иконе Твоей предстоящым, Дево,

Сердцем скорбящым.
Кондак, гл. 3

Всеми царюющи славно десницею чистою, Дево,

Спаса родившая в мир, Иисуса, Всесильнаго Бога,

Тя почитающих души от вечныя муки избави,

Ведущих Тя, Всецарице, спасение всем  христианом.

Икос.
Троицы ныне Всесильныя славно ликует обитель,

Образ имущи в себе Богородицы Девы пречудный.
Якоже солнце пущает лучи во вселенную присно,

Равно со праведным грешныя, милуя греет любовно,

Тако, дерзающым нам недостойныя руки прострети,

Абие милости щедре лиет Иисусова Мати.

Темже с веселием, грешницы, семо текуще, воскликнем:

Слава Тебе, Всецарице, спасение всем христианом.

Седален, глас 2.

Твоим целебным, Всецарице, посещением всегда

Предваряеши, усердно вопиющих Ти спасающи.

Егда постигнет ны, Владычице, недуг или беда,

Предвари, Едина вскоре исцеляющи.

Седален гл. 1
Плачеши, Чистая, видящи нас погибающих:
Мучится Матерне сердце со детищем мучимым.

Скоро притекши, воздвигни из блата уныннаго

Падшыя горестно.
Слава, и ныне:

Зри, Всецарице, безумие наше всеобщее:
Ходим, играюще студно, по пожитем демонским.

Смилуйся, Мати, настави овчата заблудшыя,

Вси да покаемся.

Песнь 4. «Услышах, Господи.. .»

Слышиши усердно призывающих

Благосердие Твое, Всецарице,

Яже Спаса Благосердаго Тя почитающих

Родила еси, Пречистая Девице.

***

Отврати врагов нахождение,

Умышления их разори,

Заступление Ты наше и спасение,

Всецарице, всех нас умири.

***

Целебницу скорейшу знающе

Всех немощей Твоих рабов,

И Тя, Всецарице, воспевающе,

Под Твой прибегаем покров.

***
Упованием на Тя утверждаемся,

Основание наше и покоище,

Неможения всякаго избавляемся,

Всецарице, верных сокровище.

***

Ин канон.
Многи наши греси, неизчетны скверны,

Правды наша, Христе, паче грех нечиста.

Матерь ныне посли, Всецарицу Деву:

Та ны измыет.
Слез не имам отнюд, аки камень твердый,

Сердце в персех лежит, на добро безплодно.

Плачи, Дево, о мне, яко сам не плачу,

Грешник безумный.
Стани, Мати, пройди небеса поспешно,

Всех подвигни святых ко Христу припасти,

Падши с ними Сама, возопий слезящи:

Грешных помилуй!

Матерь презрит ли Сын, отослав безчестну?

Просьбе абие вняв, преклонится Щедрый:

Всяко, Мати, спасу православно чтущих

Тя, Всецарицу.
Песнь 5. «Просвети нас...»

Искушений туча всегубительная,

Ослепила, отовсюду мя объемши,

Заступление подаждь Твое спасительное,

Безприютным Покровителя заченши.

***
Подаждь избаву, яко Благосерда и Чиста,

Во обстоянии рабом Твоим скорбящым,

Спасителя Заченшая Христа

И Подающая спасение просящым.

***

Страстей разжение в утробах наших угаси,

С небес нам росу, Всецарице, испросивши,

Ходатаица наша к Свету - Сыну Твоему еси,

Того, Отцу единосущнаго, родивши.

***
Верных исцели неможения,

Попецыся, состраждущи им,

Здравия всем даждь и спасения,

Дево Чистая, предстательством Твоим.
Ин канон.
Душ целиши и тел, Всецарице, раны,

Образ чудотворящ даровавши людем.

Кийждо, верно прося, от Тебе получит

Еже на пользу.
Веси, Дево, отнюд коегождо нужды.

Просим часто себе неполезны вещи.

Яко хощеши, всем житие устрои,

Токмо спаси ны.

Слепи ходим во тьме, во стремнинах гибнем,

Львы невидими нас похищают люте:
Длань святую простри, собери заблудших,

К свету настави.

Образ, Чистая, Твой возлюбих лобзати,

Скверны, грешник, устне приношу безстудно:

Аще хощеши, мя, вопию, очисти,

Вся Ти возможна.

Песнь 6. «Молитву пролию...»

Смерти избави и лютых бед

Верно молящихся образу Твоего Лица,

Вражия находы и всякий вред

Вскоре от стада Твоего потреби до конца.

Вся бо Ты можеши, Девице,

Яко Мати Творца Твоего, Всецарице.

***

Тя Предстательницу скорую вем

И пристанище воистину спасительное,

Искушений избавляющую тем,

И долгов прощение решительное:

Всецарице, Божия Мати,
Всех отчаянных имаши заступати.

***
В болезни аз и озлоблении лежу,

И несть моей плоти исцеление,

К Тебе, заченшей Бога Слова, очи возвожу,

Владычице, и мира избавление:

Подаждь ми здравие, молю Тя сице,

От немощи возстави, Всецарице.

***

Ты всем безприютным покров,

К Тебе мы с любовию тщимся,

Спасемся Тобою от лютых врагов,

Тобою от бед свободимся.

И ныне моления наша прими,

От тли нас и бед, Всецарице, изми.

***

Ин канон.
Всяки злобы изми, Всецарице Дево,

Днесь от сердца Тебе похвалы поющих.

Емши Церкве бразды, востягни отпадших,

К Богу управи.

Несть надежды душам, не хотящым с нами

Право славити Тя, Всецарице, духом.

Кто возможет спасти от суда Сыновня

Матерь презревших?

Грех злолютый мене, яко лев восхити,

Тело, сердце и ум растерзав ужасно,

Кости наги объед, расточи при аде.

Сжалися, Дево.
Кости мертвы сложи, Всецарице, купно,

Токи чистыми слез облиявши зельно,

Наги кости тогда процветут прекрасно,

К жизни возстану.

Кондак, гл. 3
Якоже солнце буди в мире живущым,

Токи чудес лиющи, Дево, рекою

Всем, ко Твоей иконе верно зовущым:

Радуйся, Всецарице, Господь с Тобою.

Икос:
Радосте наша, Дево, Христова Мати,

Яже речеши, вся Ти Сыном дадутся.

Како возможем сами от грех престати?

Како нечисте руце к Небу возьмутся?

Точию Ты восхощи, и вси спасемся,

С воплем побегнут беси толпою злою;

В гласе едине земля с Небом стецемся:

Радуйся, Всецарице, Господь с Тобою!
***
Песнь 7. «От Иудеи...»

Якоже солнце светло образом святым,

Благословенная Богородительнице,

Светиши, Чистая, рабом Твоим,

Стада Твоего Спасительнице,

Яко Спасова Мати, промышлением благим.

***
Богородицу чтуще Тя, присно спасаемся,

Наша Госпожа еси, Девице, Ты.

Всякия немощи и прегрешений избавляемся,

Верно вопиюще сердцем и усты:

Отец наших Боже, благословен еси.
***

Покланяемся, Царице, пред иконою Твоею,

Наше Ты сокровище, покров и стража тверда,

Изливающи чудес потоки плачущим пред Нею,

И благословим, Девице, Рождество Твое всегда.

***

Целиши телеса и души промышлением благим,

Спасителя нескверная Родительнице,

Молящымся любовию пред Образом Твоим,

Вселенныя Сладчайшая Спасительнице,

О Мати Всецарице, дерзновением святым.

***
Ин канон.
Яко отрочищ мал в материнстем лоне

Всякий имать покой, не заботя душу,

Вся печали и мы на Тебе возвергше,

Сладко почием.
Воньже день от души призовем Тя, Мати,

Вопль услышавши наш, не косни, предстани,

Скорби лютую пещь угаси, низведши

Росу от Бога.
Язвы наших грехов возсмердеша гнусно,

Вся согниша зело телеса и души:

Днесь ко Деве святей притецем надежно,

Вси исцелимся.

Беси, якоже дым, расточатся срамно,

Тают хитрости их, яко воск, безследно,

Токмо оком воззрит Всецарица грозным,

Абие гибнут.

Песнь 8. «Царя Небеснаго.. .»
Внегда Всецарица и Мати Твоя

Молитися будет о наших гресех,
Христе мой, не презри молитвы Ея,

Да присно поем Тя – Царя всех.

***

Верно Тя, Дево, просящим

Немощным даждь врачевство,

Радостно благословящым

Песньми Твое Рождество.

***

Миро Божественное - Твой Сын,

Образ Твой нам принес,

Мира Божественнаго яви окрин,

Точит бо миро чудес.

***

Да растают искушений снега,

Да исчезнут на ны лающии пси,

Да скончается злоба нашего врага,

Дево, песнословящыя Тя спаси.

***
Ин канон.
Сядет грозно Господь осудити грешных,

Пойдут толпи во огнь, вопиюще страшно,

Поздно будет тогда умоляти Бога:

Ныне умолим.
Сыне Девы, Христе, пощади нас, блудных.

Вемы, всякия мы заслужихом казни.

Боже, милостив нам, окаянным буди,

Ада избави.

Ангел воинства вся, и Предтече славный,

Сонме дивных пророк, и Апостол личе,

Вси святии о нас, и Христова Мати,

Бога молите.

Вечно буду хвалы возсылати жертву,

Славу Богу за вся вопия немолчно.

Купно пети и Тя, Всецарице, буду,

Спасся Тобою.

Песнь 9. «Воистину Богородицу...»
Воистину нашего Спасения

Виновницу Тя возвещаем,

И Рождшую Спаса всего творения

Хвалами смертнии венчаем.

***

Не презри капли моих слез,

Жало смерти Сокрушившая,

Едина Вышшая всех Небес,

Бога вечнаго родившая.

***

Радости всякия приимши

Достойно, Единая Мати,

Радости Исполнение миру родивши,

Печалей не престай ны избавляти.

***

Во пристанищи Твоем, Дево, спаси

К Тебе любовию прибегающих,

Огради отвсюду, яко родила еси

Христа – Спасение погибающих.

***
Ин канон.
Радостно Деву Благую, вернии, купно прославим,

Аще и грешными гласы, Чистей от сердца несуще.

Дарове кии довлеют, Ти, Всецарице, воздати?

Уху же Матере сладка чад благодарная песня.

Истинно некогда слово Духом рекла еси Дево,

Сродницу сретивши в Горних, Матерь святую Предтечи,

Яко престати не имут, Тя ублажающе, роди:

В Вышнее Царство не внити Тя не почетшим достойно.

Силу от Бога прявши, аще восхощеши токмо,

Еже на пользу комуждо вся подавати во время,

Царство Небесное даруй, Мати Превечнаго Бога,

Ада достойным и муки, грешником, Тя возлюбившым.

Радуйся, Дево Благая, постников множества зрящи,

Иже в веселии чинном, в Бога одеяни славно,

Цели душею и телом, в Небо Цареви ведутся,

Еже поне на кончину мне окаянному даруй.

СВЕТИЛЕН.

Якоже древле просияла еси

Светом, Дево, Лица Твоего,

Тьмы страстей мене изнеси,

Благочестно Тя возвещающаго

Матерь Света во тьме сияющаго.

***

ХВАЛИТНЫ:

Глас 6.

Днесь Гавриил благовестие верным:

Радуйся, - страхом Марии зовет,

Образом странным во чреве несквернем

Дева Создателя мира зачнет.

Падшее паки возставити

Хощет создание рук Своих Спас,

Темже моли Его, Мати, избавити

Вечныя муки всех нас.

***

Глас 7.
Образ почтим Чистыя Девы, лиющий

Токи чудес верным, сладчайшыя меда,

Чада Твоя, Мати, избави от всякаго вреда,

Мирови мир Рождшая непрестающий.

***

Глас 8.

Верою тщащеся, грешницы,

Мати Благая, к руце Твоей,

Вси обретаем защиту в ней,

Несть бо иныя споспешницы.

Молиши Бога Ты присно о всех,

Темже в бедах и болезнех злых,

Слячени в лютых и многих гресех,

Молим: спаси нас, рабов Твоих.

***
Слава, глас 2-й:
Помощница едина верных спасительная,

Ты Бога молиши за нас неусыпающи,

Не презри немощных гласы просительныя,

От обстояний верных избавляющи,

Но, яко сострадательна, услыши Тя молящих:

Не престай от бед изымати

И целити нас, люте болящих,

Предстательствующи поющих Тя, Богомати.

И ныне: Успения.

***

Молитва Пресвятой Богородице перед Ея иконой , именуемой «ВСЕЦАРИЦА»

О Всеблагая, досточудная Богородице, Пантанасса, Всецарице! Несмь достоин, да внидеши под кров мой! Но яко милостиваго Бога любоблагоутробная Мати, рцы слово, да исцелится душа моя,                    и укрепится немощствующее тело мое. Имаши бо державу непобедимую,   и не изнеможет у Тебе всяк глагол, о Всецарице! Ты за мя упроси. Ты за мя умоли. Да прославляю преславное имя Твое всегда, ныне и присно и в безконечныя веки.  Аминь.

